Нұргүл ОҚАШЕВА
Күнгейдің жылылығын ала келген... 

Көкшетауға оқуға түскен алғашқы жылым. Халқының тоқсан сегіз пайызы қазақтардан құралған қасиетті  Қызылордадан келген соң ба, айналамда толып жүрген өзге үлт өкілдерін көріп, басқа мемлекеттің шекарасына өтіп кеткендей қолайсыз күй кешіп, ортаға тез үйренісе алмай, жатсынып, біраз жатырқағаным да рас. Ауылым мен бауырларымды, ата-анам мен құрдастарымды сағынып, сағыныштан сарылып, жанарыма жас алып жүрген күндерде: "Неге оңтүстіктен солтүстікке жастар оқуға келмейді екен?" деп өз-өзіме сұрақ қойып, кейін: "Бұл жақтың жаныңды сүліктей сорып алатын қытымыр қысынан шошынатын шығар" деп жауабын өзім топшылайтын едім...
Арада бірнеше жылдар өтіп, оқуымды да бітірдім. Студент кезімде төтөп бере алмайтындай болып көрінетін қиыншылық бүгін езуіме күлкі үйіретін қуаныш болып оралып жатқандай. Әлгі әлі толық пісіп жетілмеген балаң ойларым бүгінде шындыққа ұласып, оңтүстік өңірдегі ынталы жастарды еліміздің солтүстік аймақтарының жоғары және арнаулы оқу орындарында оқыту жөніндегі мемлекеттік жоба жайында естігенімде төбем көкке жеткендей қуанып, балаша мәз болдым. Елбасының тапсырмасына орай ел Үкіметі биыл қолға алған
"Серпін - 2050": "Мәңгілік Ел жастары - индустрияға" мемлекеттік бағдарламасы талай жастың, әсіресе, тест деген сындарлы сынақтан сүрініп, үміті шорт узілген кезде таудай талабына байланған бармақтай бақ сияқты көрінді. Бұл жағымды жаңалық туралы респуб-ликалық бұқаралық ақпарат құралдары халықтан сүйінші сұрап айтты да, жазды да. Облыс өмірінің айнасына айналған өзіміздің "Солтүстік Қазақстан" газеті де қалыс қалмай, хабарладық, күнгейдің ыстық сәулесін теріскей өңірге алып келетін жалынды қазақ жастарының құтты қадамдарын асыға күттік. Тілі мен дәстүріне берік, қадамы нық қара-пайым қазақ жастарының дауысын өзге ұлт өкілдері көп қоныстанған Қызылжар жерінен жиі еститін боламыз деп қуандық. Міне, біз бен сіз болып жүрегіміз елжірёп, көңіліміз алабұртып күткен күн дё келді. Кешегі марғасқа Мағжан атамыздың "Мен жастарға сенемін!" деген ұлы аманатын арқалап, рухты, намысты, қайратты 200 өрен қарамызды кебейтіп, қатарымызды қалыцдатып, ортамызға қосылды. Теміржол вокзалынан гүл шоқтарымыз бен ыстық  ықыласымызды  құшақтап,мәре-сәре болып күтіп алдық. Олар да біздің қылдай кірбіңі жоқ көңілімізді қабыл көріп, жылы жүздерімен қабылдады. Қаламыздың қарбалас тіршілігімен, шыны керек, қазақылықтан сәл алшақтап қалған жұртшылықты жатырқамай, етене араласып кетті. Олардың әрқайсысының көкейлерінде сілтідей тұнған мақсаттары мен мұраттары, ізгі армандары мен болашаққа жасаған жоспарлары бар.
Аталмыш жоба еңбек нарығында, әсіресе, өңірімізде талап етілетін қазақ тілі мен әдебиеті, биология, тарих, ағылшын тілі, география сынды педагогикалық бағытта 150 өрен Манаш Қозыбаев атындағы беделді университетте оқыса, ал механик және электрмен жабдықтау мамандықтарында 50 студент қаламыздағы Петропавл темір жол көлігі колледжінде білім алуда. Бүгінде оңтүстіктен келген жастар сабаққа қызу кірісіп кеткен Қызылжар қаласы туралы біліп, оқып, сырттай бақылап жүрсе де, бұрын аяқ басып көрмеген таңсық жер табиғатының сәл қаталдығымен болмаса, жас талапкерлерді жатсынып тұрған жоқ көрінеді.
Табиғат та талаптыны тығырыққа тіремейді ғой. Жас өрендердің жағдайын көзбен көріп, көңілімізбен сезу үшін университетке бардық. Оқу ісі жөніндегі проректор Мүкарам Тайжановамен сөйлестік. Ол аталмыш бағдарламамен оқуға келген жастардың жағдайларының жақсы екендігін айтты.
· Бір оқу ордасында оқитын жастардың бір-бірімен қоян-қолтық араласып кетуі ушін оңтустіктен келген 150 студентті өзіміздің өңірдің балаларымен араластырып орналастырдық. Сабақ кестесі де балалардың уақытына сәйкестендірілген. Жатақхана жылы, жайлы. Оның устіне студенттердің уйге берілген тапсырмаларға жіті көңіл бөліп, ұқыптылықпен даярлануына тегін ғаламтор да жақсы жағдай туғызып тұр, - деді Мүкарам Мырзатқызы.
Әрине, солтустік те менің елім, жерім деп, қасиетті Қызылжар топырағына үлкен мақсатпең асқақ арманмен бүйректерін бұрып келген өрендерді ізгі ықыласпен құшақ жая қарсы алу - біздің міндетіміз. Өйткені, олар өздерін әлдилеп өсірген туған жердің табанынан, жанынан бір елі қалмай, адам қатарына  қосқан ата-анасы мен ағайын-бауырларынан мыңдаған шақы-рым алыс ұзап, жастық жігермен бәрін көріп, кездескен қиындықтарға мұқалмай, төтеп береміз деген асыл мұратты арқалап келді. Жастық жалынды жандарына серік еткен оңтүстік жастарымен де кез-дестік, сөйлестік. Жандарының жайсаңдығы, кеңілдерінің ақтығы, намыстарының сергектігі сөйлеген сөздерінен тайға таңба басқандай көрініп тұрды. Бәрінің айтатын сөзі: "Табиғаттың сәл қытымырлығы болмаса, халқы жайсаң екен". Университетке келген жүз елу өреннің ішінде өнерсіздері кемде-кем. Бәрі талантты, дарынды жастар. Біреуі ән айтса, енді біреуі домбыра тартады. Екінші біреу жүрек сырын ақ қағазға бүкпесіз баяндап, өлең жазса, ал енді біреуі арқалы ақындардың шығармаларын нақышына келтіріп, дауыс ырғағы мен ішкі тебіреністі сақтап, мәнерлеп, жатқа оқиды. Бәрі де күнделікті сабаққа дайындалып, ұстаздардың үкілі үмітін ақтап, жақсы деген баға алып жүр. Жалпы оңтүстік түлектерінің ішінде сабақ улгерімі нашар ұл-қыз жоқтың қасы. Алды Ұлттық бірыңғай тестілеуден 98 балл алып,мемлекеттік конкурстан өткен.
Жастардың келгендеріне аз ғана уақыт болса да, олар қаланың біраз көрікті жерлерін аралап, танысып үлгеріпті. Әсіресе, жастардың бас қосып, демалатын орнына айналған "Солтүстік жұлдызы" саябағынан алған әсерлері ерекше.
Тіл институтының студенті атанған Әсемай өңірімізге келгеніне өте қуанышты. Қазақ тілі мен әдебиетін тереңдетіп оқитын топтың басшысы атанған оңтүстік өрені ұстаздар қауымының ыстық ықыласы мен берген білімдеріне дән риза.
- Біздің жетекшіміз Меңдіқыз Тілеужанқызы - өте қамқор жан Үнемі қатемізді түзетіп, кемшілігімізді толықтырып отырады. Қандай да бір қиындық туып жатса, сол кісіге хабарласамыз. Өзіміз түратын жатақханамызға жиі келіп, жағдайымызды көзімен көріп, ба-қылап кетеді, - дейді "Қазақ тілі мен әдебиеті" мамандығының студенттері. Сондай-ақ, жоба жалғасын тауып, ендігі жылы да сәтті іске асса деп тілейді олар.

